
BOSNA I HERCEGOVINA

FEDERACIJA BOSNE I HERCEGOVINE

VRHOVNI SUD 

FEDERACIJE BOSNE I HERCEGOVINE

Broj: 03 0 U 016831 20 Uvp
Sarajevo, 25.02.2021. godine

Vrhovni sud Federacije Bosne i Hercegovine u Sarajevu, u vijeću za upravne sporove sastavljenom od sudija Bajrović Aide, kao predsjednika vijeća, Babić Stanković Aleksandre i Kovač-Grabonjić Sanele, kao članova vijeća,  te Pita Minele, kao zapisničara, u upravnom sporu tužiteljice H. A. iz T., ulica ... broj ..., protiv akta broj: 05-30-3-1171717 od 02.08.2017. godine, tuženog Uprava ...., u upravnoj stvari ispravke greške u katastarskom operatu, odlučujući o zahtjevu tužiteljice za vanredno preispitivanje sudske odluke podnesenom protiv presude Kantonalnog suda u Tuzli, broj: 03 0 U 016831 17 U od 14.03.2018. godine, na nejavnoj sjednici održanoj dana 25.02.2021. godine, donio je

R  J  E  Š  E  N  J  E

Zahtjev za vanredno preispitivanje sudske odluke se odbacuje.

O b  r  a  z  l  o  ž  e  n j  e

Presudom Kantonalnog suda u Tuzli, broj: 03 0 U 016831 17 U od 14.03.2018. godine, odbijena je tužiteljičina tužba podnesena protiv rješenja tuženog, broj i datum navedeni u uvodu ove presude, kojim je odbijena njena žalba izjavljena protiv rješenja Službe …Grada T…, broj: 07-31-8530/16 Ć.E., od 26.04.2017. godine. Tim prvostepenim rješenjem odbijen je tužiteljičin zahtjev za ispravku greške u katastarskom operatu na način da se u katastarskom operatu za parcelu k.č. broj …K., kuća i zgrada površine …m2 i dvorište površine … m2, upisanu u posjedovni list broj ….u K.O. T. I, posjednik I.S. upiše sa dijelom dvorišta 1/1 i dijelom kuće 1/2, a S.K. sa dijelom kuće 1/2.

Protiv navedene presude prvostepenog suda tužiteljica je dana 06.04.2018. godine podnijela zahtjev za vanredno preispitivanje sudske odluke, uređen podneskom primljenim kod ovog Suda dana 24.04.2018. godine, navodeći da zahtjev podnosi protiv odluke Općinskog suda u Tuzli, broj: ....., kao i presude Kantonalnog suda u Tuzli, broj: 03 0 U 016831 17 U od 14.03.2018. godine. U zahtjevu je detaljno izložila razloge zbog kojih pobija odluku Općinskog suda u Tuzli, broj: ......, te navela da zahtjev za vanredno preispitivanje sudske odluke protiv presude Kantonalnog suda u Tuzli, broj: 03 0 U 016831 17 U podnosi zbog povrede pravila postupka koja se odnosi na pogrešno ili nepotpuno utvrđeno činjenično stanje.

Tuženi nije dostavio odgovor na zahtjev za vanredno preispitivanje sudske odluke.
Ovaj Sud je prethodno ispitao da li postoje procesno-pravne pretpostavke za podnošenje zahtjeva za vanredno preispitivanje sudske odluke i njegovo meritorno rješavanje u smislu odredbi Zakona o upravnim sporovima („Službene novine F BiH“ broj 9/05), pa je našao da ne postoje iz slijedećih razloga:
Odredbama člana 41. stav 1. i 2. Zakona o upravnim sporovima ("Službene novine Federacije Bosne i Hercegovine", broj: 9/05) propisano je da protiv pravomoćne odluke kantonalnog suda donesene u upravnom sporu stranka može podnijeti zahtjev za vanredno preispitivanje sudske odluke Vrhovnom sudu Federacije, zbog povrede federalnog zakona ili drugog federalnog propisa ili zbog povrede pravila federalnog zakona o postupku koja je mogla biti od uticaja na rješenje stvari putem kantonalnog suda, dok je stavom 4. navedenog člana i Zakona propisano da se zahtjev za vanredno preispitivanje ne može podnijeti zbog povrede pravila postupka koja se odnosi na pogrešno ili nepotpuno utvrđeno činjenično stanje. 

Odredbom člana 44. stav 1. istog Zakona propisano da će nedozvoljen ili neblagovremen zahtjev iz člana 41. ovog Zakona ili zahtjev koji je podnijelo neovlašteno lice, nadležni sud rješenjem odbaciti.

Odredbom člana 233. stav 1. Zakona o parničnom postupku („Službene novine Federacije Bosne i Hercegovine" broj: 53/03, 73/05, 19/06 i 98/15), propisano je da je protiv rješenja prvostepenog suda dopuštena žalba, ako u ovom Zakonu nije određeno da žalba nije dopuštena, dok je odredbom člana 236. istog Zakona propisano da će se u postupku po žalbi protiv rješenja na odgovarajući način primjenjivati odredbe ovog Zakona koje važe za žalbu protiv presude, osim odredaba o održavanju rasprave pred drugostepenim sudom.

Imajući u vidu citirane zakonske odredbe zahtjev za vanredno preispitivanje sudske odluke stranka može podnijeti protiv pravosnažne odluke kantonalnog suda donijete u upravnom sporu Vrhovnom sudu Federacije Bosne i Hercegovine zbog povrede federalnog zakona ili drugog federalnog propisa ili zbog povrede pravila federalnog zakona ili drugog federalnog zakona o postupku koja je mogla biti od uticaja na rješavanje stvari (izuzev zbog povrede pravila postupka koja se odnosi na pogrešno ili nepotpuno utvrđeno činjenično stanja zbog izričite zabrane sadržane u 41. stav 4. Zakona o upravnim sporovima), dok se protiv rješenja prvostepenog suda donesenog u parničnom postupku može izjaviti žalba, ako u Zakonu o parničnom postupku nije određeno da žalba nije dopuštena.

Kako u konkretnom slučaju zahtjevom za vanredno preispitivanje tužiteljica pobija rješenje Općinskog suda u Tuzli, broj: ....., protiv koga je u smislu naprijed citiranih odredbi propisana mogućnost izjavljivanja žalbe, koje pravo je tužiteljica, prema stanju spisa, i iskoristila, te pobija presudu Kantonalnog suda u Tuzli, broj: 03 0 U 016831 17 U od 14.03.2018. godine isključivo zbog povreda postupka koje se odnose na pogrešno, odnosno nepotpuno utvrđeno činjenično stanje, to je shodno citiranoj odredbi člana 41. stav 4. Zakona o upravnim sporovima zahtjev nedozvoljen.

Imajući u vidu izneseno ovaj Sud je, primjenom odredbe člana 44. stav 1. Zakona o upravnim sporovima, odbacio zahtjev za vanredno preispitivanje sudske odluke kao nedozvoljen.  

  Zapisničar




      Predsjednik vijeća

       Pita Minela, s.r.


          
                        Bajrović Aida, s.r.

